
sþ. 19. Tillaga til þingsályktunar [19. mál]
um sérstakar örorku- og dánarbætur sjómanna.

Flm.: Geir Gunnarsson, Hannibal Valdimarsson.

Alþingi ályktar að skora á ríkisstjórnina að láta undirbúa og leggja fyrir þetta
þing frumvarp til laga, er tryggi, að allir sjómenn á íslenzkum skipum njóti sér-
stakrar slysatryggingar, eigi lægri en 200 þús. kr., miðað við fulla örorku eða dauða,
vegna allra slysa, er verða um borð á skipi eða í landi.

Greinargerð.
Flutningsmenn þingsályktunartillögu þessarar hafa tvívegis flutt á Alþingi frum-

varp til laga um breyting á lögum um almannatryggingar þess efnis, að auk al-
mennra örorku- og dánarbóta njóti sjómenn á íslenzkum skipum sérbóta frá al-
mannatryggingum að upphæð allt að 200 þús. kr., miðað við fulla örorku eða dauða.

Þegar fyrrgreint frumvarp var fyrst flutt, höfðu félög yfirmanna á togurum
og farskipum náð fram slíkri sértryggingu með kjarasamningum við samtök útgerðar-
manna, og síðar fengu önnur sjómannafélög sams konar réttindi, hin fyrstu þeirra
með verkfallsharáttu. Sjómenn á bátum undir 12 tonnum að stærð njóta þó ekki enn
sömu sérbóta og stéttarbræður þeirra á stærri skipunum, en kjarasamningar stéttar-
félaga ná ekki til skipa innan við 12 tn., á þau er ekki lögskráð.

Í greinargerð með frumvarpi því, er að framan er getið, voru færð fram rök fyrir
því að eðlilegt sé, að sjómenn njóti hærri örorku- og dánarbóta en aðrir, þar sem
þeir taka að sér áhættusömustu störfin í þjóðfélaginu og um leið þau störf, sem óum-
deilanlega eru einn aðalgrundvöllurinn undir þjóðarframleiðslunni.

Á þetta sjónarmið um lögfestingu slíkra sérbóta til allra íslenzkra sjómanna
vildi Alþingi þá eigi fallast, og við endurskoðun laga um almannatryggingar, sem
síðar fór fram, voru ekki lögfestar sérbætur til sjómanna, sem náð höfðu þeim fram
með tímabundnum kjarasamningum, né þær fengnar þeim hluta sjómannastéttar-
innar, sem algerlega var aískiptur um sérbætur.

Hverja skoðun sem menn hafa á því, hvort sjómenn eigi að njóta sérbóta um-
fram slysa- og dánarbætur almannatrygginganna eða ekki vegna áhættu þeirrar,
er þeir taka á sig við störf umfram aðra landsmenn, þá blasir það við, að yfirgnæf-
andi meiri hluti sjómannastéttarinnar hefur nú þegar tryggt sér þessar sérbætur
með kjarasamningum. Hins vegar er nok/wr hluti sjómannastéttarinnar, þ. e. þeir,
sem starfa á bátum undir 12 tn., algerlega afskiptur i þessu efni. Úr þessu misrétti
þarf að bæta. Það er algerlega óviðunandi og ósæmandi, að er sjómenn farast
jafnvel samtímis við störf, séu sumir þeirra aðeins bættir hálfum þeim bótum, sem
greiddar eru aðstandendum stéttar bræðra þeirra.

Þá er einnig á því full þörf, að sú sértrygging, sem sjómenn á stærri skipum
njóta með kjarasamningum, verði lögfest, þannig að afstýrt sé allri hættu á, að réttur
til sérbóta tapi st, vegna þess að útgerðarmenn hafi látið undir höfuð leggjast að
kaupa umsamda tryggingu, svo sem hefur átt sér stað. Nýleg lagaákvæði þess efnis,
að skilríki frá tryggingafélagi um, að slík trygging sé í gildi, skuli lögð fram við
lögskráningu, eru ekki fullnægjandi í þessu efni, þar sem verulega skortir á um
framkvæmd laganna.

Það er skoðun flutningsmanna, að hámarksbætur sértryggingarinnar þyrftu
að vera allnokkru hærri en 200 þús. kr., en sú upphæð er hin sama og í núgildandi
kjarasamningum sjómanna og útgerðarmanna, en siðan þeir samningar voru gerðir,
hefur gildi krónunnar rýrnað verulega.


